
   Эс хăнăхнă кунта мĕн ачаран

Хĕле, çăва, вăрмансене, тăва...

Çырла çиме, сив шыв ĕçме çăлран —

Эс хăнăхнă çуралнă çĕршыва.



Тĕлĕнтермест хĕвел тухни сана.

Нимех те мар,

Тӳпе чĕртсен пушар.

Çӳл ту çинчен пăхсассăн таврана,

Хăлат санпа вĕçсен те юнашар...



Ан хуçăлтăр шыври лутра хăва,

Юрлатăр-и

Тăр тӳпере тăри,

Сăртра сар уйăх çавăртăр йăва -

Йăлтах-çке санăн, санăн мĕн пурри!



Çуралнă çĕршывна вĕр çĕнĕрен

Чăн-чăнласа курас тесен, юлташ,

Курсам ăна хăна куçĕпелен,

Эс унпала, хăна пулса, паллаш!



Эс курăттăн хальччен курманнине,

Çĕршыв хакне тин чухлăттăн, тăван.

Ачаш та вăл, хаяр та хăш чухне —

Анне пекех пуриншĕн те пĕр тан.

  